
ТАҚРИЗИ 
муқарризи расмӣ ба диссертатсияи Зоириён Бахтиёр Шодибег дар мавзуи 
“Масъалаҳои байналхалқӣ дар публитсистикаи Абулқосим Лоҳутӣ” барои 
дарёфти дараҷаи илмии номзади илми филология аз рӯйи ихтисоси 10.01.10 
- Рӯзноманигорй

Мутобиқати диссертатсия ба ихтисос ва самти илм, ки аз рӯйи онҳо 
диссертатсия ба ҳимоя пешниҳод шудааст. Омӯзиши инъикоси масъалаҳои 
байналхалқӣ дар ВАО ва осори публитсистон дар замони ҷаҳонишавӣ 
барои ҳар миллату давлат аз аҳаммияти хоса бархурдор аст. Дар 
адабиёту публитсистикаи мо чеҳраҳои дурахшоне вуҷуд доранд, ки бо 
офаридани асарҳои мондагоре доир ба ин масъала мардумро аз хатари 
равандҳои даҳшатбори сатҳи байналмилалӣ ва оқибатҳои он, фитнаву 
макри абарқудратҳо ҷиҳати ишғоли сарзаминҳо ва ба яғмо бурдани 
сарватҳои табиии онҳо, таъсири манфӣ ба фарҳангу суннатҳои қадимаи 
миллатҳои рӯ ба рушд огоҳ кардан мехоҳанд.

Рӯ овардан ба ин мавзуъ дар замони ҷаҳонишавӣ ва бархурди 
шадиди муборизаҳои геополитикии абарқудратҳо як бахши муҳимми 
таҳқиқотй дар илми публитсистикаи тоҷик буда метавонад. Таҳқиқи 
чунин мавзуъҳо асолати таърихиву фарҳангии халқи тоҷикро дар як 
давраи мураккаб нишон дода, дар эҳёи худшиносии миллӣ ва баланд 
гаштани ҷаҳонбиниҳо дар роҳи таҳкими давлатдории миллӣ мусоидат 
карда метавонад.

Диссертатсияи Зоириён Б.Ш., ки ба таҳқиқи масъалаҳои 
байналхалқӣ дар публитсистикаи А. Лоҳутӣ бахшида шудааст, ба 
шиносномаи ихтисоси илмӣ - 10.01.10 - Рӯзноманигорӣ мутобиқат 
мекунад.

Мубрам будани мавзуи диссертатсия. Абулқосим Лоҳутӣ аз 
бузургтарин симоҳои адабу фарҳанги тоҷик ба шумор меравад, ки 
пештару бештар аз ҳампешагони муосири худ ба мавзуъ ва масъалаҳои 
байналхалқӣ рӯ оварда, дар осори публитсистиаш ҳадафҳои 
ишғолгаронаи абарқудратҳои ғарбиро дар сарзаминҳои Шарқ, ғорат 
кардани сарватҳои давлатҳои хурду қафомондаро аз ҷониби онҳо ва 
таҳмили фарҳанги бегона бар миллатҳои қадимаву дорои тамаддуни 
ғаниро дар заминаи инъикоси ҳодисаву воқеаҳои мушаххаси сатҳи 
байналмилалӣ ошкор кардааст.

Диссертант Зоириён Бахтиёр Шодибег асарҳои ба масъалаҳои 
байналхалқӣ бахшидаи А. Лоҳутиро таҳқиқ намуда, ба хулосае расидааст, 
ки осори публитсистии дар ин ҷода таълифнамудаи ӯ то ҳанӯз аҳаммияти 
худро гум накардаанд ва фарзияву пешниҳодҳои ин адибу публитсисти 
инқилобӣ ҳоло ҳам арзишманд мебошанд.

Инчунин мубрамияти мавзуъ дар алоқамандӣ ба он зикр шудааст, 
ки А. Лоҳутӣ дар осори публитсистии худ ҳадафҳои нопоку ғаразноки 
давлатҳои қудратманди Аврупо ва Америкаро нисбат ба мамлакатҳои 
ақибмонда ба таври ошкоро таъкид намуда, ҳадафҳои геополитикии 
кишварҳои сармоядориро сабабгори бадбахтии онҳо, махсусан 
Машриқзамин арзёбӣ мекунад. Аз ҳамин ҷост, ки ӯ иттиҳоди тамоми 
давлатҳои ақибмондаи Шарқро ба муқобили истисморгарон муҳим 
мешуморад. Ба назари мо таваҷҷуҳи диссертант ба ин мавзуъ ва 
хулосабарориҳо дар асоси пажуҳиши он, бо назардошти вазъи мураккаби 
сиёсии ҷаҳони муосир саривақтӣ ва муҳим мебошад.

Дараҷаи навгонии натиҷаҳои дар диссертатсия бадастомада ва 
нуктаҳои илмие, ки барои ҳимоя пешниҳод мешаванд. Навгониҳои таҳқиқ, 
пеш аз ҳама, бо он асоснок шудааст, ки мавзуи масъалаҳои байналхалқӣ 
дар публитсистикаи А. Лоҳутӣ бори аввал таҳқиқ гардида, онро метавон 
ҳамчун як таҳқиқоти фарогир дар ин ҷода унвон кард. Публитсистикаи 
А. Лоҳутӣ паҳлуҳои гуногуни ҳаёти сиёсию иҷтимоии замонашро фаро 
гирифта, он то ҳол ба таври мушаххас мавриди пажуҳиш қарор 
нагирифтааст. Дарвоқеъ, масъалаҳои байналхалқӣ як паҳлуи бисёр қавии 
публитсистикаи адибро дар бар мегирад, ки он ҳамчун объекти таҳқиқот 
комилан нав мебошад.

Навгонии дигари ин кори диссертатсионӣ дар он зоҳир мешавад, ки 
муаллиф класификатсияи масъалаҳои байналхалқӣ дар осори 
публитсистии А. Лоҳутиро ба вуҷуд оварда, инъикоси мавзуъҳои 
мушаххасу таъсиргузори сиёсати байналмилалӣ дар асарҳои ин адиби 
публитсистро дар алоҳидагй таҳқиқ намудааст.

Асоснокй ва эътимоднокни хулосаҳо ва тавсияҳои дар диссертатсия 
зикршуда. Хулосаи диссертатсия дар 10 банди мукаммал оварда шуда, ба 
сифати тавсияҳо оид ба истифодаи амалии натиҷаҳои таҳқиқ 7 таклиф 
манзур гардидааст. Метавон иброз намуд, ки муаллифи диссертатсия бо 
назардошти нуктаҳои илмӣ ва тавсияҳои амалии ба ҳимоя 
пешниҳодшаванда, ки ҳамагӣ навгонии илмӣ ба ҳисоб мераванд, ба 
дараҷаи илмии дархостшаванда лоиқ мебошад.

Аҳаммияти илмӣ, амалй ва иҷтимоии натиҷаҳои диссертатсия бо 
нишон додани тавсияҳо оид ба истифодаи онҳо. Ҷанбаи илмии рисола 
тасаввуротро дар хусуси таъсири осори публитсистии адибон дар мисоли 
публитсистикаи А. Лоҳутӣ ба мафкураи одамон, дар алоқамандӣ ба 
ҳодисаҳои сиёсиву иҷтимоӣ тавсеа мебахшад. Диссертатсия муносибат ва 
мавқеи публитсистро ба масъалаҳои байналхалқӣ мушаххас намуда, 
воридшавӣ ва рушди ин мавзуи муҳимро дар публитсистика ва адабиёти 
тоҷик равшан месозад.

Муҳтавои диссертатсия барои омӯхтани вижагии осори 
публитсистон доир ба мавзуъҳои сиёсати байналмилалӣ, аҳаммияти 
омӯзиши масъалаҳои байналхалқӣ дар рушди низоми сиёсӣ ва 
давлатдории миллӣ манбаи илмӣ-назариявӣ ба шумор меравад. Инчунин 
таҳқиқоти мазкур ба рушди илми публитсистикаи тоҷик то андозае саҳм 
гузошта метавонад. Натиҷа ва хулосаҳои пажуҳиш метавонад барои 
тарзи муассири инъикоси мавзуъ ва масъалаҳои байналхалқӣ дар ВАО ва 
осори алоҳидаи адибону публитсистон, интихоби шаклҳои эҷоди 
публитсистӣ зимни бозтоби воқеаҳои байналмилалӣ, иштироки фаъолона 
дар ҷангҳои иттилоотй, инчунин таҳқиқи илмии маводи ба масъалаҳои 
байналхалқӣ бахшидашуда мусоидат кунад.

Қисмати асосии таҳқиқ. Диссертатсия аз се боб, шаш фасл, хулоса, 
руйхати адабиёту таълифоти илмӣ дар мавзуи диссертатсия иборат аст,

Боби якуми диссертатсия “Назаре ба рӯзгор ва осори А. Лоҳутӣ” 
унвон дошта, аз ду фасл - “Нақши замон ба зиндагӣ ва ташаккули 
шахсияти эҷодии А. Лоҳутӣ” ва “Самтҳои асосии фаъолияти эҷодии А. 
Лоҳутӣ” таркиб ёфтааст.

Дар фасли аввали ин боби кор диссертант дар такя ба муҳаққиқони 
лоҳутишиноси русу эронй ва тоҷик саргузашти устод Лоҳутиро ба таҳқиқ 
кашида дар хусуси саҳифаҳои нисбатан камомӯхташудаи рӯзгори ин 
адаби публитсист маълумоти арзишманд додааст. Дар ин қисми кор 
муаллифи диссертатсия ба фаъолияти сиёсӣ ва журналистии А. Лоҳутӣ 
диққати бештар додааст. Дар фасли дуюми боби мазкур бошад самтҳои 
асосии эҷодияти А. Лоҳутӣ муайян гардидааст. Дар ин қисми кор ҳунари 
нигорандагии Лоҳутй дар самтҳои назму наср ва журналистика ба тафсил 
пажуҳиш гардида, доир ба ҳунари тарҷумонӣ ва оҳангсозии ӯ ҳамчун 
самтҳои дигари фаъолияти эҷодиаш кутоҳ маълумот дода шудааст.

Боби дуюми диссертатсия “Махсусияти ғоявй ва таносуби 
мавзуъҳои байналхалқӣ дар публитсистикаи А. Лоҳутӣ” ном дошта, аз 

фаслҳои “Таснифоти мавзуии масъалаҳои байналхалқӣ” ва “Муносибат 
ва мавқеи адиб ба авзои сиёсии замон” мураттаб гардидааст.

Дар фасли якум диссертант класификатсияи мавзуии масъалаҳои 
байналхалқӣ дар осори публитсистии адибро ба вуҷуд оварда, шартан 
онро ба 4 қисм ҷудо кардааст:

- Масъалаи Шарқ;
- Аврупо ва сиёсати мустамликавии Англия;
- Сари қудрат омадани фашизм дар Аврупо;
- Америка ва сиёсати геопалитикии он.
Муаллифи рисола осори ба масъалаҳои байналхалқӣ бахшидаи А. 

Лоҳутиро дар доираи ин масъалаҳо пажуҳиш намуда, дуруст хулоса 
кардааст, ки “Масъалаи Шарқ” дар ин самт бештар диққати ин 
публитсисти сиёсатмадорро ба худ ҷалб кардааст. “Лоҳутӣ дар осори 
манзуму мансур, ки ба мавзуъҳои байналхалқӣ бахшида шудаанд, пеш аз 
ҳама, ба масъалаи Шарқ рӯ овардааст ва сабабҳои ақибмонии онро аз 
Ғарб нишон дода, омилҳои онро ҷасурона мазаммат кардааст” (с. 76).

Дар фасли дуюм диссертант мавқеъгирии публитсист нисбат ба 
воқеаву раванди сиёсии замонро дар фазову муҳити гуногун, дар заминаи 
омӯзиши мактубу мақолаҳо ва дигар асарҳои публитсистии А. Лоҳутӣ 
нишон додааст. Махсусан фаъолмандии публитсист барои инъикоси 
воқеаҳои муҳимму таъсиргузори сатҳи байналмилалӣ аз қабили Ҷанги 
якуми ҷаҳонӣ, инқилобҳои мардумиву демократии солҳои 1905-1907 дар 
Россия, Эрон ва дигар давлатҳо, Инқилоби Октбяр ва таъсисёбии ИҶШС, 
сари қудрат омадани фашизм дар Аврупо, Ҷанги Бузурги Ватанӣ, 
муборизаҳои геополитикии Америкаву ИҶШС дар ин қисми кор дар 
сатҳи зарурӣ таҳқиқ шуда, дисертант вобаста ба мавқеъгирии публитсист 
нисбат ба ин рӯйдодҳо хулосаҳои дакики илмӣ баровардааст. Муаллиф ба 
натиҷае расидааст, ки А. Лоҳутӣ “дар асарҳои публитсистии худ ба авзои 
сиёсии замон ба ҳайси як шореҳи сиёсӣ назар карда, мавқеи худро нисбат 
ба воқеоти муҳимми давр муайян намудааст. Дар ҳама марҳилаҳои ҳаёту 
фаъолияташ ӯ нисбат ба рӯйдодҳои сиёсии замон бетараф нест ва бо 
нишон додани омилҳои муассири воқеаву рӯйдодҳои муҳим, равандҳои 
номатлуби даврро ҷасурона маҳкум намуда, барои ҳалли масоили мубрам 
пешниҳоду фарзияҳои ҷолибе ироа мекунад” (с. 140-141).

“Имконоти жанрҳои публитсистӣ дар инъикоси масъалаҳои 
байналхалқӣ” боби сеюми диссертатсия буда, фарогири ду фасл мебошад. 
Фасли аввали боб - “Шарҳу тавзеҳ ва таҳлилу баррасии минтақаву ҷаҳон 

дар қолаби жанрҳои таҳлилӣ” масъалаи истифодаи жанрҳои публитсистӣ 
дар инъикоси рӯйдодҳои байналмилалиро дар бар гирифтааст. 
Диссертант дар ин қисми кор танҳо мақолаву нигориш ва мактубҳои А. 
Лоҳутиро, ки ба таҳлили авзои сиёсии ҷомеаи ҷаҳонӣ бахшида шудаанд, 
аз нуқтаи назари шакли эҷод ва маҳорати нигорандагӣ пажуҳиш 
намудааст. Ба такъиди диссертант “дар осори публитсистии Лоҳутӣ 
истифодаи дигар жанрҳои таҳлилй аз қабили мухбирномаву тақриз низ ба 
назар мерасанд, вале мавзуи ин жанрҳо ба масоили хоҷагидорӣ, 
коллективкунонии хоҷагиҳо, бунёди заводу фабрикаҳо дар минтақаҳои 
гуногуни Тоҷикистон ва ИҶШС, мактабу маориф ва илму фарҳанг 
бахшида шудаанд, ки ба мавзуи пажуҳиш камтар дахл доранд” (с. 161).

Фасли дуюми боб - “Руҷуъҳои публитсистй дар назми иҷтимоӣ 
адиб” пажуҳиши хусусиятҳои публитсистии осори манзуми адибро фаро 
гирифтааст. Диссертант омили асосии хусусияти баланди публитсистӣ 
касб кардани ашъори Лоҳутиро, “дар рӯзгори печ дар печу пур аз 
машаққати ӯ, ки ба фаъолияти сиёсиву иҷтимоиаш, ҳам дар Эрону Туркия 
ва ҳам дар Иттифоқи Шуравӣ рост меояд” (с. 162) суроғ намуда, эҳсос 
шудани қолаби эҷоди рӯзноманигорӣ дар шеърҳои онро муҳимтарин 
ҷанбаи назми публитсистии адиб унвон кардааст.

Нашри натиҷаҳои диссертатсия дар маҷаллаҳои тақризшавандаи 
илмй. Муҳтавои асосии диссертатсия дар 10 мақола, аз ҷумла 4 мақола 
дар маҷаллаҳои илмии тақризшавандаи Комиссияи олии аттестатсионии 
назди Президенти Ҷумҳурии Тоҷикистон, 2 мақола дар маҷмуаи 
мақолаҳои конференсияҳои ҷумҳуриявӣ, 4 мақола дар дигар маҷмуҳои 
мақолаҳои илмӣ инъикос ёфтаанд ва пурра натиҷаҳои диссертатсияро 
фаро мегиранд.

Теъдоди маводи чопшудаи диссертант ба талаботи банди 35 
Тартиби додани дараҷаҳои илмӣ, ки бо Қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, мувофиқ 
мебошад.

Мутобиқати барасмиятдарории диссертатсия ба талаботи Комиссияи 
олии аттестатсионии назди Президенти Ҷумҳурии Тоҷикистон. 
Диссертатсияи Зоириён Б.Ш. ба талаботи бандҳои 31 ва 33 Тартиби 
додани дараҷаҳои илмӣ, ки бо Қарори Ҳукумати Ҷумҳурии Тоҷикистон аз 
30 июни соли 2021, таҳти №267 тасдиқ шудааст, мутобиқат менамояд. 
Диссертатсия аз ҷониби муаллиф мустақилона навишта шуда, дорои 
мазмун ва мантиқи ягонаи дохилӣ мебошад. Инчунин, тарзи навишт, 

масъалагузорӣ ва услуби таҳқиқоти илмӣ саҳми шахсии муаллифи 
диссертатсияро нишон медиҳад.

Эродҳо ба диссертатсия. Дар баробари ин дастовардҳо, дар 
диссертатсия баъзе камбудиҳо ҳам мушоҳида гардиданд:

1. Дар ду фасли боби якуми диссертатсия ба фаъолияти 
журналистии А. Лоҳутӣ бештар таваҷҷуҳ шудааст. Агар ҳамин самти 
фаъолияти публитсист дар доираи фасли алоҳида мавриди пажуҳиш 
қарор мегирифт, ба манфиати кор анҷом меёфт.

2. Такрори мавзуъҳои баррасишаванда дар ду фасли боби дуюми 
диссертатсия ба назар мерасад. Масалан, дар фасли аввали боби дуюм аз 
саҳифаи 102 то 106 дар хусуси Америка ва сиёсати геополитикии он сухан 
рафта, дар фасли дуюми ҳамин боб аз саҳифаи 135 то 141 асарҳои ба 
мавзуи рақобати сиёсии Америка бо Иттифоқи Шуравӣ бахшидашуда 
мавриди омӯзиш қарор гирифтаанд, ки дар миёни онҳо тафовут камтар 
ба назар мерасад.

3. Дар чанд ҷойи диссертатсия дар хусуси очерк, эссе ва фелетону 
памфлетҳои А. Лоҳутй сухан меравад, ки дар онҳо публитсист ба 
масъалаҳои байналхалқй дахолат намудааст. Бо вуҷуди ин дар боби 
сеюми кор, ки ба тахдили жанрии маводи мавриди пажуҳиш 
кароргирифта бахшида шудааст, дар ин хусус маълумот дода нашудааст.

4. Роҳ ёфтани хатоҳои имлоиву техникӣ ҳам дар матни диссертатсия 
ба мушоҳида мерасад.

Қисмати хотимавии тақриз. Камбудиҳои зикршуда ҷузъӣ буда, ба 
арзиши умумии диссертатсия таъсири ҷиддӣ надоранд, зеро диссертант 
вазифаҳои дар наздаш гузоштаро ба пуррагӣ иҷро намудааст.

Диссертатсия ва автореферати диссертатсия, гузоришу мақолаҳои 
илмии Зоириён Бахтиёр Шодибег муҳтавои асосии диссертатсияро 
инъикос намуда, аз маҳорати баланди илмии довталаби дараҷаи илмӣ 
гувоҳӣ медиҳанд.

Мавзуи диссертатсияи Зоириён Бахтиёр Шодибег ва мазмуну 
муҳтавои он ба доираи мавзуъ ва масъалаҳои таҳқиқй, ки дар 
шиносномаи ихтисоси илмии 10.01.10 - Рӯзноманигорӣ таъйин шудаанд, 
мувофиқат мекунад.

Диссертатсияи Зоириён Бахтиёр Шодибег дар мавзуи “Масъалаҳои 
байналхалқӣ дар публитсистикаи Абулқосим Лоҳутӣ” кори илмӣ- 
таҳқиқии анҷомёфта ба ҳисоб меравад.

Дар маҷмуъ, диссертатсияи Зоириён Бахтиёр Шодибег дар мавзуи 
“Масъалаҳои байналхалқӣ дар публитсистикаи Абулқосим Лоҳутӣ” ба 
талаботи бандҳои 31-35-и Тартиби додани дараҷаҳои илмӣ, ки бо қарори 
Ҳукумати Ҷумҳурии Тоҷикистон аз 30 июни соли 2021, таҳти №267 тасдиқ 
шудааст, ҷавобгӯ буда, муаллифи он сазовори дарёфти дараҷаи илмии 
номзади илми филология аз рӯйи ихтисоси 10.01.10 - Рӯзноманигорӣ 
мебошад.

Тақризи муқарризи расмӣ бо назардошти талаботи бандҳои 71 ва 72 
Тартиби додани дараҷаҳои илмӣ, ки бо қарори Ҳукумати Ҷумҳурии 
Тоҷикистон аз 30 июни соли 2021, таҳти №267 тасдиқ шудааст, омода 
гардидааст.

Муқарризи расмӣ:
Номзади илми филология, дотсент, 
мудири кафедраи рӯзноманигории 
факултети филологияи тоҷики 
Муассисаи давлатии таълимии “Донишгоҳи , 
давлатии Бохтар ба номи Носири Хусрав” Шарипов С.И.

Имзои Шарипов С.И.-ро тасдиқ мекунам:
'Сардори раёсати кадрҳо ва корҳои маҳсуси 
МДТ “Донишгоҳи давлатии Бохта/^Л^гшДчх
ба номи Носири Хусрав” 

соли 2023 КАДРҲМА
КОРҲОИМАХСУС

Шукурзод Ҷ.А.

Суроға:
735140, Ҷумҳурии Тоҷикистон, вилояти Хатлон,
шаҳри Бохтар, хиёбони Айнӣ, 67
Тел: (83222) 2-48-63; (83222) 2-54-81.
E-mail: http: bgu-1978@mail.ru
Сомонаи расмӣ: www.btsu.tj

